
Amba Vandana

અમ્બાવન્દના

આદાવેકાં લોક-સિસૃક્ષા-રસજુષ્ટાં,
દ્વન્દ્વાધ્યુષ્ટાં,ભૂત-નિકાયાન્ કલયન્તીમ્ ।
માયા-મુખ્યૈર્નામભિરાદ્યૈરુપદિષ્ટાં,
વન્દેઽમન્દ-દ્યોત-કદમ્બાં જગદમ્બામ્॥ ૧॥
મૂલાધારાદા ચ વિશુદ્વેઃ પ્રવિભક્તાં,
શાબ્દીં  સૃષ્ટિં  ,પાત્રવિશેષાદ્ ઘટયન્તીમ્ ।
શ્રૌતૈઃ સ્માર્તૈઃ પૌરુષ-સૂક્તૈરુપગીતાં,
વન્દેઽમન્દ-દ્યોત-કદમ્બાં જગદમ્બામ્॥ ૨॥
ઐન્દ્રીં  ભૂતિં  ભક્તજનેભ્યો વિતરન્તીં ,
હ્રીઙ્કુર્વાણાં  ,તદ્વિમુખેષુ પ્રતિવેલમ્ ।
શ્રીં નિર્દોલાં તદ્ભવનાન્તે વિદધાનાં,
વન્દેઽમન્દ-દ્યોત-કદમ્બાં જગદમ્બામ્॥ ૩॥
કિં  બન્ધૂકૈઃ ,કિં  નુ જપાભિઃ,કિમુ રક્તૈ-
રબ્જૈરુદ્યદભાસ્કર-રાગૈરુત સૃષ્ટૈઃ ।
અઙ્ગૈરિઙ્ગત્કાન્તિવિતાનૈરભિરામાં  ,
વન્દેઽમન્દ-દ્યોત-કદમ્બાં જગદમ્બામ્ ॥ ૪॥
યાઽપર્ણાહો તાપ-નિરાસાય સપર્ણા,
વર્ણાતીતા વર્ણ-વિશેષાઞ્જુષમાણા  ।
તાં વૈચિત્ર્યોદ્ભાસન-સૂનાવલિ-વલ્લીં
વન્દેઽમન્દ-દ્યોત-કદમ્બાં જગદમ્બામ્॥ ૫॥
નીપ-શ્રેણી-શાલિનિ ચિન્તામણિ-ગેહે,
પીઠાસીનામાવૃતિચક્રૈરુપગૂઢામ્ ।
બ્રહ્માદિભ્યો વાઞ્છિતમર્થં પ્રથયન્તીં ,
વન્દેઽમન્દ-દ્યોત-કદમ્બાં જગદમ્બામ્ ॥ ૬॥

1



અમ્બાવન્દના

સ્ફૂર્જત્સાન્દ્રામોદ-તરઙ્ગાવલિ -લીનૈ-
રર્ચામાપ્તાં,ષોડશ-મુખ્યૈરુપચારૈઃ ।
ઉદ્યન્નાનાલઙ્કૃતિ -રત્ન-દ્યુતિ-પુઞ્જાં ,
વન્દેઽમન્દ-દ્યોત-કદમ્બાં જગદમ્બામ્ ॥ ૭॥
માદ્યદ્દેવારબ્ધ-નમસ્યા-નિકુરમ્બાં,
વ્યાપચ્છૈલચ્છેદ-વિલક્ષીકૃત-શમ્બામ્ ।
આજ્ઞા-દાનાન્દોલન-હૃદ્યાધર-બિમ્બાં,
વન્દેઽમન્દ દ્યોત કદમ્બાં જગદમ્બામ્ ॥ ૮॥
બ્રહ્મ-વિષ્ણુ-મહેશાંશ્ચ ગમયન્તી મહર્ષિતામ્   ।
યન્ત્રાત્મના પરિણતા પુનાતુ પરમેશ્વરી॥
॥ ઇત્યમ્બા-વન્દના સમાપ્તા॥

